
ՆԵՐԱԾՈՒԹՅՈՒՆ 

Ինչպես գիտենք,  արդի կրթական համակարգը սահմանում է նոր 

կարողունակությունների համակարգ թե' սովորողների, թե' դասավանդողների համար: 

Ինովացիոն տեխնոլոգիաների ներդրումը դպրոցում իր հետ բերել է բազմաթիվ 

հրամայականներ, և կրթական ոլորտը ամենօրյա ռեժիմով արդիականացվում է, ընդ 

որում` ոչ միայն դասավանդողներն են զինվում համապատասխան նոր 

մեթոդամանկավարժական գիտելիքներով, այլև գնալով փոխվում է նաև սովորողի 

դերակատարումը: Բարփոխումների ֆոնին` վերարժևորվել են նաև բոլոր ուսումնական 

առարկաների դասավանդման նպատակներն ու վերջնարդյունքները: 

Անհերքելի փաստ է, որ օտար լեզուները ընդլայնում են սովորողի աշխարհայացքը, 

նպաստում հաղորդակցման և հանրամշակույթային կարողությունների ձևավորմանը, 

լեզվական նորմերի ընկալմանը: Հանրակրթական դպրոցում օտար լեզվի դասավանդումը 

ինչպես աջակցում է սովորողների ընդհանուր խոսքային կարողությունների զարգացմանը, 

այնպես էլ վերջիններիս մոտ ձևավորում նոր հմտություններ ու կարողություններ: Հաշվի 

առնելով արդի աշխարհում օտար լեզու իմանալու կարևորությունը` հստակ կարող ենք 

նշել, որ սովորողների մեջ բավականին մեծ է մոտիվացիան որքան հնարավոր է շատ 

գիտելիք ամբարելու այս կամ այն օտար լեզվից: Սովորողի համար շոշափելի հաղթանակ է 

օտար լեզվով ազատ հաղորդակցվելու կարողությունը: Այնուամենայնիվ, ակնհայտ է, որ 

այս վերջնարդյունքը պահանջում է երկարատև ու համակարգված աշխատանք, որտեղ 

կարևոր են և' սովորողի նախաձեռնությունն ու մոտիվացիան, և' ուսուցչի 

մասնագիտական որակները: 

Վերը նշած համագործակցության կայացման և ցանկալի վերջնարդյունքի 

հաստատմանը մեծապես կարող է օգնել կրթական համակարգի արդիականացումը: 

Ինտերակտիվ մեթոդների ներդրումը, ՏՀՏ բաղադրիչի կիրառումը, նախագծային ու 

հետազոտական աշխատանքների անցկացումը դասի ժամանակ ավելի արդյունավետ ու 

արգասաբեր կարող է դարցնել բուն ուսուցման գործընթացը:  

Այսպիսով, կարող ենք փաստել, որ նորարարություններով պայմանավորված 

կրթական բարենպաստ միջավայրի ստեղծումը սովորողի համար ստեղծում է անհրաժեշտ 

ազդակներ, որպեսզի դասապրոցեսը դիտարկվի ոչ թե  հարկադրանք, այլ սեփական 

դարձնել

հաետաքրքրությունները, գաղափարներն ու մտավոր ներուժը համակարգելու ու 

տեսանելի արդյունք ստանալու հարթակ: 

Հետազոտության թեմայի արդիականությունը: Քանի որ  դպրոցում ուսումնական 

ծրագրերը, հատկապես միջին և ցածր կարողությունների տեր աշակերտների համար 

հիմնականում ստեղծում են որոշակի խնդիրներ, այդ իսկ պատճառով կարծում ենք , որ 

ժամանակակից կրթական տեխնոլոգիաների և նորարական մեթոդների ներդրումը 

կրթական համակարգում, կարող է  լուծել ոլորտում առկա  բազմաթիվ հիմնախնդիրներ: 

Արդյունքում` սովորողն ինտեգրվում է դասի մեջ` զուգահեռ ձեռք բերոլով 

ինքնուրույնություն, նախաձեռնություն, ստեղծարար մտածողություն: Հենց այս արդյունքի 

դրական ելքով էլ պայմանավորված է թեմայի արդիականությունը: 

Հետազոտության նպատակը: Սույն հետազոտության նպատակն է ուսումնասիրել 

ակտիվ ու աշակերտակենտրոն դասի դերը սովորողների համագործակցային, 

նախաձեռնողական ստեղծագործական և այլ կարողությունների ձեռքբերման ու 

զարգացման գործում, ինչպես նաև ցույց տալ անգլերեն առարկայի դասավանդման 

շրջանակներում ինտերակտիվ մեթոդների դերը թվարկած կարողությունները ձևավորելու 

հարցում: 

Հետազոտության խնդիրը: Հետազոտության խնդիրն  է սահմանել դասի ընթացքում 

սովորողի ներգրավվածությունը, վերջինիս նախաձեռնողական գործելաոճն ապահովելու 

համար ուսուցչի կողմից կատարելիք քայլերը, ինչպես նաև արդի կրթական 

նորարարությունների դերը այդ համատեքստում: 

1. Լեզվական կարողությունների և հմտությունների կողքին սովորողի ստեղծագործական 

ունակությունների զարգացումը անգլերենի դասավանդման ընթացքում 

Ստեղծագործական  մտածողության ձևավորումն ու զարգացումն այսօր կրթության 

գլխավոր նպատակներից մեկն է: Սովորողների ստեղծագործական մտածողության, 

կարողությունների ձևավորումն ու զարգացումը մասնավորապես անգլերենի դասերին ևս 

դիտարկվում է որպես արդի հասարակական պահանջ և կրթության կարևոր խնդիր: 

Սովորողների ստեղծագործական մտածողությունը կարևոր հանգամանք է ժամանակակից 

աշխարհում նորանոր հաջողություններ ունենալու, առկա խնդիրներին հեշտ լուծումներ 

տալու, նոր գաղափարներ իրականացնելու հարցում:  

Հայտնի է, որ օտար լեզուն, որպես ուսումնական առարկա, նպաստում է 

սովորողների ընդհանուր կրթությանը, զարգացնում նրանց ճանաչողական 

կարողությունները, խոսքն ու մտածողությունը, ուստի և օտար լեզվի դասավանդման 

ընթացքում կարելի է սովորողի մոտ զարգացնել մի շարք այլ լրացուցիչ կարողություններ: 

Սակայն, ինչպես գիտենք, ուսումնական գործընթացի արդյունավետությունը կախված չէ 

միայն շահառու մեկ կողմից: Միայն սովորողի կամ բացառապես  ուսուցչի ջանքերով 

հնարավոր չէ հաջողել: Այս համատեքստում կարևոր կլինի ասել, որ դասավանդման մի 

շարք հնարների, զանազան գործիքների կիրառումը ուսուցչին թույլ են տալիս 

կառավարելի դարձնել դասարանը: Եթե դասը հետաքրքիր է, ակտիվ , ապա սովորողը 

հաճույքով է մասնակցում դասին: Օտար լեզուներ բնագավառի դասընթացները 

նպատակաուղղված են Հանրակրթության պետական չափորոշչով սահմանված հետևյալ 

կարողունակությունների ձևավորմանը՝  

• հայրենասիրություն, ազգային, պետական, հասարակական շահերի և 

առաջնահերթությունների գիտակցում տարածաշրջանային և գլոբալ մակարդակներում, 

քաղաքացիական պարտքի կարևորում. 

 • մայրենի և օտար լեզուներով արդյունավետ հաղորդակցվելու հմտություններ, 

լեզվական գրագիտություն՝ որպես ուսումնառության համապիտանի գործիք.  

• բնության և հասարակության փոխազդեցությունների ճանաչում, դրանց 

հետևանքների գնահատում` կայուն զարգացման համատեքստում.  

• տեղեկատվական հոսքի մեջ կողմնորոշվելու հմտություն և մեդիագրագիտություն. 

 • սեփական ինքնության, ընտանիքի, համայնքի և պետության արժևորում. 

 • ազգային և համաշխարհային հոգևոր և նյութական ժառանգության և մշակութային 

բազմազանության արժևորում և գրագիտություն, գրականության և արվեստի իմացություն, 

ճաշակ. 

 • հասարակության կյանքի (մշակութային, պետաիրավական և տնտեսական 

ոլորտներ) ճանաչում և անկողմնակալ ընկալում և այլն: 

 Օտար լեզուները ընդլայնում են սովորողի աշխարհայացքը, նպաստում է 

հաղորդակցման և հանրամշակույթային կարողությունների ձևավորմանը, լեզվական 

նորմերի ընկալմանը և գիտակցմանը, ինչպես նաև աջակցում են սովորողների ընդհանուր 

խոսքային կարողությունների զարգացմանը: Այս ամենը նպաստում է դպրոցականների 

լեզվաբանական կրթության հիմունքների ձևավորմանը: Օտար լեզվով շփումը 

կարգավորում է անհատի վարքը, խթանում այս կամ այն խոսքային գործունեությունը, 

համագործակցությունը: Այն նպաստում է անձնավորության արժեքային 

կողմնորոշիչների, հայացքների և համոզմունքների ձևավորմանը, ծառայում է սովորողի 

վարքի և փոխհարաբերությունների, խոսքային կարողությունների զարգացմանը, ինչը 

դրսևորում է խոսքային էթիկայի նորմերի պահպանման միջոցով:   

Պայմանականորեն դասավանդման մեթոդները կարելի է բաժանել 2 խմբի՝ 

ավանդական և ժամանակակից: Ավանդական ենք անվանում զննական, բացատրական 

այն մեթոդներին, որոնց հիմքում ընկած է գիտելիքի պարզ փոխանցումը սովորողին, իսկ 

ժամանակակից մեթոդական համակարգը ոչ թե նախատեսում է ուսուցչի կողմից 

պատրաստի գիտելիքի մատուցում, մտապահում և վերարտադրություն, այլև ուսուցման 

ակտիվ ճանաչողական և պրակտիկ գործունեության ընթացքում գիտելիքի, հմտության, 

կարողության ձեռքբերում: Ինտերակտիվ մեթոդամանկավարժական հնարներից 

անգլերենի դասաժամին կարելի է կիրառել`ԳՈՒՍ, Տ-աձև աղյուսակ, Մ-աձև աղյուսակ, 

Շրջագայություն անցած թեմաների էջերով, Ձնագնդի: Նմանօրինակ հնարների կիրառումը 

սովորողի առաջ բացում է ստեղծագործ մոտեցումներ ցուցաբերելու լայն 

հնարավորություններ: Այս կերպ դասի փուլերը հստակ տարանջատվում են, լրացնում 

միմյանց, ինչն իր հերթին նպաստում է, որ դասարանը չկորցնի ակտիվությունը: 

Անգլերենի դասին շատ կարևոր է նոր նյութի հաղորդումը: Նոր նյութի 

բացատրության ժամանակ պետք է հաշվի առնել այն հանգամանքը, որ աշակերտը 

միանգամից չի կարող շատ բան սովորել։ Հետևաբար՝ նոր նյութը բացատրելիս ուսուցիչը 



7 
 

պետք է ուշադիր լինի, որպեսզի չգերազանցի այդ ծավալը։ Ծավալը գերազանցելու 

դեպքում աշակերտի աշխատանքային հիշողությունը չի կարողանում հասկանալ նոր 

նյութը։ Այդ առումով նոր նյութ բացատրելիս շատ կարևոր է այն փոքր կտորներով 

բացատրելը։ Նյութը ներկայացնելուց հետո անհրաժեշտ է կանգ առնել, հարցերի միջոցով 

պարզել՝ արդյո՞ք հասկանում են երեխաները նոր ներկայացված նյութը, ապա գտնել 

իրավիճակային լուծումներ: Առհասարակ համագործակցային ուսուցումնը 

բավականաչափ նպաստավոր է սովորողներին ակտիվ դաշտում պահելու տեսանկյունից:  

Նորագույն տեխնոլոգիաներով հեղեղված այս ժամանակաշրջանում մանկավարժի 

գործառույթներից է նաև սովորողին դեպի կրթություն շահագրգռելը, մոտիվացնելը, 

խոսուն ու գործնական օրինակներով կրթության դերն ու նշանակությունը կարևորելը, 

վերջինիս մոտ ինքնուրույնության, նախաձեռնողական ու ստեղծագործական 

ունակությունների ձևավորելը: Մանկավարժական աշխատողը պարտավոր է  

 սովորողների մեջ զարգացնել ինքնուրույնություն, նախաձեռնություն և 

ստեղծագործական ունակություններ: Հենց այդ նպատակներից է բխում  ուսուցչի կողմից 

նորագույն մեթոդներին, զանազան տեխնոլոգիական նորարարություններին դիմելն ու 

տարբեր տիպի ու նշանակության դասեր իրականացնելը:  

2. Սովորողի ինքնուրույնության ու նախաձեռնողականության զարգացումը 

դպրոցում`որպես ուսուցչի առաջնային նպատակ 

Գաղտնիք չէ, որ մարդն իր գիտելիքի կարողությունների ու հմտությունների 

հիմնական պաշարը ստանում է հանրակրթական ուսումնական հաստատությունում,  

որտեղ կայանում է  անձի կրթական ու դաստիարակչական առանցքային  գործընթացը, 

ուստի հենց այստեղ է, մանուկը, պատանին , դեռահասը սկսում գործել ինքնուրույն, 

հանդես գալ նախաձեռնողի դերում:  Նախաձեռնողականությունը նորարարությունների 

հանգեցնող մտքերի ակունքն է։ Չէ՞ որ մի բան է տարաբնույթ մտքեր ունենալ, իսկ մեկ այլ 

բան՝ այդ հանճարեղ մտքերը զարգացնելն ու կյանքի կոչելը՝ ձեռնարկելով հստակ քայլեր։ 

Սա բավականին բարդ գործընթաց է: Սակայն նախաձեռնողականության հետ սերտ 

կապված խրթին ուղին ունի մի շարք դրական կողմեր։ Այն մեկ հարթության վրա է բերում 

տարբեր մարդկանց՝ միավորելով նրանց հանուն մեկ գերագույն նպատակի: 

Նախաձեռնողականությունն է այն շարժիչ ուժը, որն առաջ է մղում ամեն մի նոր միտք 

դեպի իրականություն։ Այն հանգեցնում է դրական տեղաշարժի՝ երկրագնդի անդադար 

շարժին զուգահեռ։ Պակաս կարևոր չէ ինքնուրույնությունը, որի  համար անհրաժեշտ 

նախապայմաններ են հանդիսանում որոշման կայացումը, ներքին ազատությունը, 

պատասխանատվության գիտակցումը, կայացման ձգտումը, ինչին հնարավոր է հասնել 

գիտելիքի, մասնագիտության նախընտրության և պահանջարկի 

համապատասխանությամբ, արժեհամակարգի ձևավորմամբ, մատչելի տեղեկատվության 

ապահովմամբ և այլն: Ինքնուրույնության խթանման համար անհրաժեշտ է կարևորել 

համապատասխան մոտեցումներն ու սպասումները ինչպես տարիքային տարբեր 

փուլերում, այնպես էլ կրթական տարբեր աստիճաններում: Սովորողի ինքնուրույնության 

և նախաձեռնողական վարքագծի դրսևորումները դպրոցում կարելի է դիտարկել մի քանի 

տեսանկյունից: Եթե վերցնենք ուսուցչի ուղղակի ներգործությունը սովորողի 

ինքնուրույնության և նախաձեռնողականության գործունեության բարձրացման վրա, ապա 

հարկ է արձանագրել, որ դա մեծապես կախված է վերջինիս մանկավարժական ու 

անձնային որակներից:  

Կրթության ցանկացած ոլորտում անհնար է որևէ բարեփոխում իրականացնել առանց 

ուսուցչի մասնակցության և աջակցության:  Ուսուցիչն իր մարդկային ու մասնագիտական 

բարձր որակներով, ժամանակակից մեթոդների կիրառությամբ, սովորողի 

սեռատարիքային առանձնահատկությունները հաշվի առնելով` կարող է հասնել  

հանրակրթության պետական չափորոշչով սահմանված վերջարդյունքների դրական ելքին: 

Ուստի և սովորողի հաջողությունը այս համատեքստում ուղիղ համեմատական է ուսուցչի 

մասնագիտական և անձնային որակներին, քանզի այս պարագայում վերջինս ոչ միայն 

սովորեցնողի դերում է, այլ նաև համակարգողի ուղղորդողի, խորհրդատուի: Սովորողի 

ինքնուրույնության և նախաձեռնողական վարքագծի մյուս օղակը հենց սովորողն 

է`կրթական համակարգի առաջնային շահակիցը: Այս պարագայում կարևոր է, որ 

սովորողն ինքնուրույն գա այն գիտակցմանը, որ այսօրվա ամբարած գիտելիքը, 

կարողությունն ու հմտությունը իր բարեկեցիկ ապագայի հիմնասյուներն են: Սովորողին 

դեպի դասը մոտիվացնելու, նրան ինքնուրույն գործունեության մղելու  

անհրաժեշտությամբ է  պայմանավորված կրթական համակարգի արդիականացումը, նոր 

ու հետաքրքիր մեթոդների ու հնարների ներդրումը դպրոցում, ՏՀՏ դասերի, 

հետազոտական ու անհատական աշխատանքների իրականացումը, դասի ընթացքում:  

 Այս առումով հետաքրքիր է ուսուցման նախագծային մեթոդը, որը հետազոտական, 

ստեղծագործական մեթոդների համադրություն է: Մեթոդի կենտրոնում  սովորողն է։ 

Այստեղ ուսուցչի մասնակցությունը սահմանափակվում է մշակողի, համակարգողի, 

փորձագետի, խորհրդատուի դերով։ Այստեղից կարելի է եզրահանգել, որ նախագծային 

մեթոդի հիմնական նպատակը սովորել սովորեցնել սովորողին`ամեն կերպ խթանելով 

վերջինիս ինքնուրույն գործելու, պրպտելու, գտնելու, գիտելիքը գործնականում կիրառելու, 

սեփական կարծիքն ու դիրքորոշումն առանց այլ ազդակների ներգործության հայտնելու 

կարողության ձևավորումն ու զարգացումն է: Օրինակ` միջին և ավագ դպրոցում 

դպրոցում անգլերենի դասաժամին կարելի է իրականացնել նախագծային ուսուցում, ինչը 

կնպաստի սովորողների մոտ խասքային կարողության զարգացմանը: Աշխատանքի 

համար խնդիր դնելով լեզվակրի հետ շփումը, հարցազրույցը`սովորողի մոտ կարող է 

ավելի խորանալ հետաքրքրությունը օտար լեզվի նկատմամբ, իսկ շփման ժամանակ ճիշտ 

բառամթերքի օգտագործումը, հնչյունների ճիշտ արտաբերումը, անշուշտ, կնպաստի 

սովորողի լեզվամտածողության և ակտիվ բառապաշարի զարգացմանը որն էլ իր հերթին 

մեծապես կնպաստի սովորողների ինքնուրույնությանը, նախաձեռնողականությանը և 

ինքնավստահությանը:  

3.  Դասավանդման իմ փորձը 

Հաշվի առնելով հետազոտության տեսական մասում մեջ կատարած իմ պնդումները` 

բերեմ գիտելիքների, կարողությունների և հմտությունների կատարելագործման 

ինտերակտիվ դասի  մի օրինակ, որի ընթացքում, անշուշտ, կարելի է զարգացնել 

սովորողների ինքնուրույնությունը, նախաձեռնողականությունն ու ստեղծարարությունը: 

Դասարանը` 4-րդ 

Դասի թեման`«Summer  holidays. Summer is fun» 

Դասի տիպը` Ամփոփման, գիտելիքների կատարելագործման դաս 

Դասի կահավորումը` Ցուցապաստառ, տեսասահիկ 

Դասին կիրառվող մեթոդները` Համաշխարհային սրճարան, խմբային քննարկումներ, 

խճամկար 

Դասի նպատակը` 

ա.Գիտելիքներ 

Աշակերտը պետք է իմանա`ամառվա ամիսները, գույները, տարվա եղանակին բնորոշ 

հագուստների անվանումները, մրգերի ու բանջարեղենների անվանումները՝ 

համապատասխան տվյալ եղանակին, ամառային արձակուրդներին երեխաների 

զբաղմունքները,խաղերը: 

բ.Կարողություններ և հմտություններ  

Աշակերտը պետք է կարողանա` 

 Սահուն և հասկանալով ընթերցել բնագիրը, մեկնաբանել ընթերցածի 

բովանդակությունը, վերարտադրել բնագիրը: 

 Խմբային քննարկումների ժամանակ լինել ակտիվ` զարգացնելով սոցիալական 

հմտություններն ու լեզվամտածողությունը: 

գ. Արժեքային համակարգ 

 Վերաբերմունք արտահայտի բնության պահպանման մասին, գիտակցի 

բնապահպանական խնդիրների կարևորությունը: 

 Իմանա` որ եղանակին ինչ հագուստ է հարկավոր կրել: 

 Սովորի ճիշտ գնահատել հանգստի դերը մարդու կյանքում: 

Դասի վերջնարդյունքները 

 Ինքնաճանաչողական և սոցիալական կարողունակություն,  

 Լեզվական գրագիտություն կարողունակություն,  

 Աշակերտների ինքնուրույնության ու ստեղծագործականության խթանում: 

Դասի ընթացքը 

Խմբային քննարկումների օգնությամբ սովորողները հաջորդաբար ներկայացնում են 

ամռան  ամիսները, ապա բանավոր հատկանշավորում ամեն մի եղանակը՝ բանալի 

բառերը գրելով աղյուսակում: Ուսուցիչը ուսումնական նյութը բաժանում է մասերի և 

նախօրոք կազմած 3 խմբերին հանձնարարում  հատվածից դուրս գրել գոյականներն ու 

ածականները, դրանք ենթարկել ձևաբանական վերլուծության և կազմել 

նախադասություններ /Summer-գոյական/ : Խմբերն աշխատում են ինքնուրույն, ուսուցիչը 

չի միջամտում աշխատանքին: Հաջորդիվ ամեն խմբին տրվում է ժամանակ իր 

աշխատանքը ներկայացնելու: Թեմայի  շուրջ գիտելիքներն ավելի առարկայական 

դարձնելու համար կիրառվում է խմբային աշխատանք` օգտագործելով զննական մեթոդը: 

Սովորողները աշխատում են շարքերով:  

Հաջորդիվ ուսուցիչը կիրառում է Համաշխարհային սրճարան մեթոդը, որը, գիտելիքի 

փոխանակման համակարգված խոսակցական գործընթաց է: Մեթոդի կիրառման 

ժամանակ սեղանները տեղադրվում են սրճարանների սեղանների նման՝ միմյանցից 

որոշակի հեռավորության վրա։ Ֆորմալ գործընթացներն ապահովելու համար, 

մոդերատորը՝ ուսուցիչը հնարավորություն է տալիս խոսելու բոլորին։ Չնայած 

ձևակերպված հարցերը կարող են հստակեցվել մեթոդի կիրառման հենց սկզբում, 

վերջնարդյունքները կամ եզրահանգումները չեն լուծվում նախապես: Խմբային 

քննարկումների միջոցով ընդհանուր եզրահանգումներ կատարելը նպաստում է, որ 

սովորողների մասնակցությունը լինի համաչափ, և սովորողները հնարավորություն 

ունենան միմյանցից սովորել, քաջալերել մեկմեկու: 

 Հաջորդիվ գիտելիքն ամրապնդելու համար սովորողները բարձրաձայն կարդում են 

բնագիրը, ապա ուսուցչի հրահանգով պատասխանում հետևյալ հարցերին` 

 Ի՞նչ իմացանք 

 Ի՞նչ պարզեցինք 

Գործնական աշխատանքի շրջանակներում կկիրառվի «Խճանկար» մեթոդը: 

Յուրաքանչյուր խմբից մեկը կամփոփի  իր խմբի աշխատանքը: Աշակերտները բաժանվում 

են խմբերի: Ուսուցիչը հնարավորություն  է տալիս նաև օգտվելու համացանցային 

հարթակներից: Սովորողներին հանձնարարվում է կատարել հետազոտական փոքրիկ 

աշխատանք` ներկայացնելով, թե ամառային արձակուրդներին ինչով են զբաղվում, ուր են 

այցելում, ինչ խաղեր են խաղում:  Եթե խմբում կան սովորողներ, ովքեր դժվարանում են 

անգլերենով ձևակերպել մտքերը, խմբի մյուս անդամներն օգնում են: Դասի ամփոփիչ 

հատվածում ուսուցչի ակնկալիքը հետադարձ կապ ստեղծելն է: Այդ նպատակով   վերջինս 

հանձնարարում է բառեր, որոնցով սովորողները կազմում են նախադասություններ՝ 

այդպիսով կիրառման մեջ դնելով սովորած բառերը/ Summer, holidays, campaign, fishing, 

swimming, cycling/ և այլն: 

Տնային հանձնարարություն` /Գրել ստեղծագործական  շարադրություն` ամառային 

արձակուրդների մասին/: 

Այսպիսով, կարող ենք արձանագրել, որ ինտերակտիվ ուսուցումը և դասավանդման 

նորարական մեթոդները հնարավորություն տվեցին ապահովել  սովորողների ակտիվ ու 

համաչափ մասնակցությունը դասին, նրանք  ուսումնական նյութն ընկալեցին խորքային, 

զարգացավ խոսքային կարողությունը, ինքնուրույնությունն ու 

ստեղծագործականությունը: 

ԵԶՐԱԿԱՑՈՒԹՅՈՒՆ 

Սույն աշխատանքի վերլուծության արդյունքում կատարեցի մի քանի 

արձանագրումներ, որոնք կամբողջացնեմ և ընդհանրական տեսքի կբերեմ ստորև: 

Աշխատության թեման անսպառ ուսումնասիրության և վերլուծության երկարատև 

աշխատանք է պահանջում, այնուամենայնիվ մի բան հստակ է. եթե անգլերենի 

դասավանդման ընթացքում ուսուցիչը հիմնական գիտելիքների հաղորդմանը  զուգահեռ 

նպատակ է դնում զարգացնել սովորողի պատկերավոր մտածողությունը, ինքնուրույն 

գործելու ու նախաձեռնողական քայլեր կատարելու կարողությունը, ապա անհրաժեշտ է 

հաշվի առնել նաև, որ ուսումնառության որոշակի փուլում և գոտում աշակերտն ունի իր 

հետաքրքրությունները, առանձնահատկությունները: Այս համատեքստում կրկին 

կցանկանում եմ շեշտադրել աշակերտակենտրոն ուսուցման կարևորությունը:   

Իմ համոզմունքն է, որ սովորողի կարծիքը լսելը, նրան խրախուսելը, ստուգման 

ընթացքում ոչ թե սխալ, այլ ճիշտ բաղադրիչը շեշտադրելը, սովորողներին ու դասարանը 

կդարձնեն ավելի ակտիվ ու ներգրավված: Իսկ ահա ստեղծագործական ունակությունների 

զարգացումն անմիջական գործընթաց է, որը զուգահեռվում է հիմնական գիտելիքների 

հաղորդմանը, ուստի ուսուցիչը պետք է շփման համար ստեղծի հարմարավետ 

պայմաններ, որպեսզի ամեն կերպ խրախուսվի անհատի գիտակցումը և խթանի նրա 

ինքնուրույնությանն ու ինքնահաստատմանն ուղղված ջանքերը:  

Օգտագործված գրականություն և էլեկտրոնային ռեսուրսներ 

 

1 Գիտամեթոդական հանդես, Օտար լեզուները Հայաստանում: 

2 Ա. Թոփուզյան, Մանկավարժական միտք, 2012, «Ժամանակակից ուսուցչին 

ներկայացվող պահանջները»: 

3 https://www.arlis.am/documentview.aspx?docid=71908  ՀՀ Հանրակրթության մասին օրենք: 

4 https://escs.am/files/files/2020-07-17/ef22c151d0a082d22b6ebeb44f5668ee.pdf ՀՀ կրթության 

բարելավման ծրագրի օտար լեզուներ ուսումնական բնագավառի հանրակրթության 

առարկայական չափորոշիչների եվ ծրագրերի մշակման հայեցակարգային դրույթները: 

5  «Մասնակցային մշակույթ և կոմպետենցիաների վրա հիմնված ուսուցում», 

ռեսուրսգրքույկ, Երևան, 2020: 

6 http://publications.ysu.am/wp-content/uploads/2020/01/Kubanyan-A..pdf  Ա. Կուբանյան, 

Օտար լեզուների դասավանդման խնդիրների շուրջ: 

 

 

 

 

 

 

 

 

 

 

 

 

https://www.arlis.am/documentview.aspx?docid=71908
https://escs.am/files/files/2020-07-17/ef22c151d0a082d22b6ebeb44f5668ee.pdf
http://publications.ysu.am/wp-content/uploads/2020/01/Kubanyan-A..pdf

